
Annotatsiya: Maqolada XX asr ikkinchi yarmi – XXI asr 
boshlari Qoʻqon adabiy muhitiga oid manbalar asosidagi 

tahlillar berilgan. Shu davrdagi anʼanalarning bugungi 
kungacha davom etib kelayotganligi masalasi yoritilgan. 

Qoʻqon adabiy muhitining oʻziga xos bir qirrasi boʻlgan 
navoiyxonlik kechalari va Navoiy anʼanalarining 
bardavomligiga doir mulohazalar  bayon qilingan. Mumtoz 

adabiyot angʼanalariga ergashib yozilgan Qoʻqon 
shoirlarining muxammaslarini tadqiq etishda qiyosiy-

tipologik metoddan foydalanildi. Navoiyxonlik Qoʻqon 
adabiy muhitini tadqiq qilishda oʻziga xos adabiy va 
madaniy-maʼrifiy manba sifatida xizmat qilishi mumkin 

ekanligi aniqlandi. Shuningdek, Qoʻqon adabiy muhitida 
mumtoz adabiyot anʼanalarining barhayotligi va 

bardavomligi, Qoʻqon adabiy muhitining oʻziga xos jihatini 
belgilovchi xususiyatlardan biriga aylanganligi ilmiy xulosa 
sifatida berildi. Ushbu adabiy muhitning oʻzbek adabiyoti 

rivojidagi oʻrni koʻrsatildi. 

– Abstract: The article provides an analysis of sources 
related to the Kokand literary environment of the second 

half of the 20th – beginning of the 21st centuries. The 
issue of continuing the traditions of that era to the 

present day is covered. Opinions are presented about the 

tradition, literary text, literature 

of the independence era. 

duration of the Navoikhonlik traditions - Navoi 
readings, discussion and analysis of the poetry of 

Alisher Navoi, the creation of poems in a style similar to 
Navoi by modern poets. In the analysis of mukhammas - 

poetic imitative five-line poems written in the traditional 
style of classical Uzbek literature; a comparative 
typological method was used. It was determined that 

Navoihonlik can serve as a unique literary, cultural and 
educational source in the study of the Kokand literary 

environment. At the same time, the vitality and duration 
of the classical traditional poetic forms of the Kokand 
literary environment show the degeneration of its iconic 

feature into a new era. The place of this literary 
environment in the development of Uzbek literature is 

shown. 
 

 

РОЛЬ НАВОИЙСКОГО ХАНА И НАВОИЙСКИХ ТВОРЧЕСКИХ ТРАДИЦИЙ В 

РАЗВИТИИ КОКАНСКОЙ ЛИТЕРАТУРНОЙ СРЕДЫ 

Аннотация: В статье приводится анализ 
источников, относящихся к Кокандской литературной 
среде второй половины XX – начало XXI вв. Освещен 

вопрос продолжения традиций той эпохи до настоящего 
времени.  Изложены мнения о продолжительности 

традиций навоихонлик – навоиских чтений,  обсуждение 
и аналитика поэзии Алишера Навои, создание 
стихотворений в стиле, наподобие Навои современными 

поэтами. В анализе мухаммасов – поэтических 
подражательных пятистиший, написанных в  

традиционном стиле классической узбекской 
литературы, был использован сравнительно-
типологический метод. Было определено, что 

навоихонлик может послужить своеобразным 
литературным, культурно-просвятительским источником 

в изучении Кокандской литературной среды. Вместе с 
этим, живучесть и продолжительность классических 
традиционных поэтических форм Кокандской 

литературной среды показывают перерождение его 
знаковой черты в новую эпоху. Показано место данной 

литературной среды в развитии узбекской литературы. 

KIRISH 

Adabiy-madaniy merosni oʻrganishda davrga hamnafas holda tadqiqotlar olib borish, 

milliy adabiyotimizdagi turli regionlar adabiy muhitini yetarlicha oʻrganish, ularning dunyo 

tamadduniga qoʻshadigan hissasini koʻrsatib berish bugunning dolzarb vazifalaridandir. 

Dunyoda uzoq asrlar davomida insoniyat tarixida muhim jihatlari bilan yorqin iz qoldirib kelgan 

hududlar qatorida Xoʻqandi latif ham ziyolilari, soʻzga zukko insonlari, adabiyoti, 

hunarmandlari, urf-odatlari, madaniyat va sanʼat dargʻalari bilan ajralib turadi. Bu adabiy 

muhitdan XIX asr boshlaridan bugungi kunga qadar 400 ga yaqin shoirlar yetishib chiqqan1. 

Oʻzbek adabiyotshunosligida “Qoʻqon adabiy muhiti” deganda, asosan XX asr 

boshlarigacha boʻlgan davrga eʼtibor qaratib kelingan. 1920-yilgacha boʻlgan ikki asr oraligʻida 

Qoʻqonda juda koʻp shoirlar yetishib chiqdi va mumtoz adabiyotimizni boyitdi. Oʻtgan asr 

adabiyotshunosligi esa XX asr adabiyotini oʻrganish boʻyicha asosiy eʼtiborni markaz – 

Toshkentda shakllangan adabiy muhitga qaratgan va zamonaviy Qoʻqon adabiy muhiti bir qadar 

eʼtibordan chetda qolib kelgan edi. Oʻtgan asrning 2-yarmida Qoʻqonda adabiy muhitning oʻziga 

xos xususiyatlari namoyon boʻldi, biroq bu hodisalar yetarlicha oʻrganilmagan. Masalan, 

mumtoz janrlar, aruzning bardavomligi, yangi janr va uslublarning qoʻllanishi, rus va oʻzbek 

tillaridagi zullisonayn adabiy muhit borligi hodisalari respublikamizning boshqa hududlarida 

koʻzga kam tashlanadi. Oʻtgan asrda Qoʻqon shahrida Yozuvchilar uyushmasi Qoʻqon boʻlimi2 

va viloyat Adabiyot muzeyi tashkil etilishining oʻzi adabiy muhit kuchli ekaniga dalolatdir. 

Bugungi adabiy jarayon ijodkorlari salmoqli asarlarini taqdim etmoqdalar, adabiyot maydoniga 

yangi nomlarning kirib kelayotgani ham kuzatilmoqda. Bu jihatlar oʻz tadqiqini kutib turibdi. 

Ushbu maqolada Qoʻqon adabiy muhitining oʻziga xos bir qirrasi boʻlgan navoiyxonlik 

kechalari va Navoiy anʼanalarining bardavomligi jihatidan mulohazalarni oʻrtaga tashladik va 

ushbu adabiy muhitning oʻzbek adabiyoti rivojida tutgan oʻrnini koʻrsatib berishni maqsad 

qildik. 

Maqola yozish jarayonida qiyosiy-tipologik, tavsifiy va matn tahlili kabi metodlardan 

foydalanildi. Jumladan, mumtoz adabiyot angʼanalariga ergashib yozilgan Qoʻqon shoirlarining 

muxammaslarini tadqiq etishda qiyosiy-tipologik usuldan foydalanildi, chunki asar mohiyati, 

shoirlar mahorati aynan mana shu usul bilan koʻrinadi. Tavsif va matn tahlili ham, albatta, 

maqsadni bayon etishda qoʻl keladi. Badiiy matn sinchkovlik bilan tahlil qilishni, har bir soʻz 

 
1Qoʻqon shahridagi Adabiyot muzeyi xodimlari, adabiyotshunos olimlar Ahmadjon Madaminov, Abdullatif 

Turdialiyevlar bilan suhbat chogʻida aniqlangan. 2017 -yil yanvar oyida A.Turdialiyevdan yozib olingan suhbatlar 

audioformatda mavjud. 
2 Uyushma Qoʻqon boʻlimi 1933-yilda birinchi marta, 1990-yilda yangidan tashkil etilgan. 1990-yilda tashkil etilgan 

uyushma ham oʻz hisob raqami, muhriga ega boʻlgan. Muhr va hisob raqam nusxalari mavjud. Akademik 

A.Qayumov va f.f.nomzodi, Sharif Rizo hayoti va ijodi tadqiqotchisi A.Olim (1931–2020)dan olingan intervyularda  

(23.04.2017 va 30.04.2017 da yozib olingan) Yozuvchilar uyushmasi boʻlimi dastlab Qoʻqonda 1933 -yilda tashkil 

etilib, Adham Rahmat rais etib tayinlangani aytiladi. A.Qayumov arxivida saqlanayotgan “Yangi Fargʻona” 

gazetasining 1939-yildagi sonida berilgan “Muhim bildirish” eʼloni “Qoʻqon yozuvchilar soveti” nomidan berilgan. 

Qarang:  Imomnazarov M. Akademik Azizxon Qayumov maktabi. – Toshkent: Mumtoz soʻz, 2010. – B.184. 

ostidagi tagmaʼnolarni, obrazlar tashigan poetik maʼnolarni yuzaga chiqarishni talab etadi. Shu 

nuqtayi nazardan, yuqoridagi usullar asosida oʻrganish maqsadga muvofiqdir. 

Shunisi muhim va qiziqki, Qoʻqon adabiy muhiti XIX asr boshidan paydo boʻlib, hozirga 

qadar oʻzbek adabiyoti uchun ham nom sifatida, ham adabiy jarayonning bir boʻlagi sifatida oʻz 

dolzarbligini saqlab kelmoqda. Sababi, ayni muhitda sheʼr va shoirlik ikki asrdan beri mavjud. 

Balki mazkur muhit hamma davrlarda ham muttasil bir xil yuqori darajada oʻzligini namoyon 

etmagandir. Ammo, asosiysi, uning mavjudligi va yashovchanligida. Ayni muhitdagi adiblar va 

ularning ijod namunalari devon, tazkira va bayozlardan XX asr boshigacha oʻrin olib keldi. XIX 

asr oxiri – XX asr boshlaridan mahalliy matbuotda ham ijod namunalari chop etila boshladi. 

Saroylarda rivojlangan Qoʻqon adabiy muhiti sheʼrxonlik, turli adabiy yigʻinlar, navoiyxonlik, 

bedilxonlik kabi davralarga koʻchdi. Hozirda ham Qoʻqon shahrida navoiyxonlik davralari 

uyushtirib turiladi.  

Aslida, adabiy muhitni ushlab turuvchi turli minbarlar mavjud boʻladi. Masalan, 

“Oʻzbekiston adabiyoti va sanʼati” gazetasi uzoq vaqt davomida zamonaviy oʻzbek adabiyoti va 

adabiyotshunosligi uchun bosh minbar boʻlib kelmoqda. U barometr kabi butun Oʻzbekistondagi 

adabiy jarayonni koʻrsatib turadi. “Qoʻqon adabiy muhiti” tushunchasi hozirda torayib, koʻproq 

regional Qoʻqon shahri va uning atroflarini bildirsa-da, oʻz vaqtida u Qoʻqon xonligi 

territoriyasidagi adabiy muhitni anglatgan. Qoʻqon adabiy muhiti anʼanalari kuchli boʻlgan va 

ular Oʻzbekiston mustaqilligi davrida yangidan jonlana boshladi, balki yangidan tugʻila boshladi. 

Qoʻqon shahrida “Qoʻqon adabiy muhiti” gazetasining 2022-yili tashkil etilishi (birinchi soni 

2022-yil, 27-sentabr kuni chop etildi), aynan Qoʻqonda nashr etila boshlagani mantiqiy va ilmiy 

asosga ega3.  

Buyuk ipak yoʻlida joylashgan yirik savdo shaharlari iqtisodiy jihatdan rivojlangan 

boʻlibgina qolmay, madaniy jihatdan ham bemisl darajada rivoj topishini Qoʻqon shahri misolida 

koʻrish mumkin. Tarixan shoir-yozuvchilar, sanʼatkorlar yurti boʻlgan bu maskanda aholi 

oʻrtasida ixtiyoriy ravishda navoiyxonlik, bedilxonlik, fuzuliyxonlik kechalari oʻtkazib kelingan. 

Bunday navoiyxonlik kechalari ham shaharning qadimiy anʼanalaridan hisoblanadi. Ushbu 

kechalarga kasbi, ilmi, jamiyatdagi toifasidan qatʼi nazar, sheʼr ilmini, sanʼatini sevgan, soʻz 

sehriga oshiqlar yigʻilganlar, Navoiy baytlarini sharhlab, ulardagi maʼnolarni tuymoqdan olam-

olam zavq olganlar. 

Mahallalarda oʻtkaziladigan navoiyxonliklar oʻzining qadim tarixiga ega boʻlib, bu haqda 

yoshi ulugʻ insonlar oʻz xotiralarida doimo soʻzlab kelganlar, yaʼni Qoʻqonda oilalarda qoʻni-

qoʻshni, qarindoshlar ixtiyoriy ravishda yigʻilishib, Navoiy, Bedil, Mashrab, Huvaydo asarlarini 

 
3 Oʻzbek jurnalistikasi tarixi boʻyicha eng mukammal tadqiqotlardan biri f.f.n. Boyboʻta Doʻstqorayev (1941–2021) 

tomonidan yozilgan. Qarang: B. Doʻstqorayev Oʻzbek jurnalistikasi tarixi. Toshkent, 2009.  

oʻqib, sharhlaganlar, masnaviyxonliklar oʻtkazganlar. Bu anʼana ayollar oʻrtasida ham oʻtkazib 

kelinganligi aytiladi. Tuzum oʻzgarishi, yaʼni sovet hukumatining iqtidorga kelishi bilan hayot 

tarzi ham oʻzgarib, bunday navoiyxonliklar ancha kamayib ketadi. Adabiyotshunos olim Lutfulla 

Zohidovning xotirlashicha, navoiyxonlik yigʻinlarida turli kasb egalari toʻplanishgan. Ularning 

ichida L.Zohidovning sinfdoshlari ham bor boʻlgan va kasbi boʻyicha gʻisht teruvchi va 

qassobchilik bilan shugʻullanuvchi kishilar ham navoiyxonlik kechalarida ishtirok etib, Navoiyni 

tahlil qilganlar4. 

Shunisi eʼtiborga molikki, mahallalarda oʻtkaziladigan navoiyxonlik kechalari oʻtmishda 

qolib ketmasdan, faqat Qoʻqon shahridagina bizning kunlarimizgacha ham  davom etib 

kelmoqda. Jumladan, shahardagi 17-mahallada navoiyxon kechalari oʻtkazilib turgan. Sovet 

hokimiyati parchalangach, Mustaqillikka yaqin ana shunday kechalar yana tiklana boshlaydi. 

Qoʻqonda navoiyxonlik kechalari yangidan uyushtirilganiga salkam 30 yil toʻldi. Birinchi marta 

Qoʻqon shahrining “Hojibek guzari” mahallasida “Hojibek” madrasasida kasbi haydovchi 

boʻlgan navoiyxon inson Ibrohimjon Saydullayev tomonidan navoiyxonlik tashkillashtirilgan 

(“Hojibek” madrasasi 1803-yili Hojibek ismli shaxs tomonidan qurilib bitkazilgan. Hojibek 

Qoʻqon xoni amir Umarxonning otasi Norboʻtaxonning ukalari boʻlgan. Tarixdan maʼlumki, 

Hojibekni amir Olimxon qatl qildirgan ekan. Mavlaviy Yoʻldosh, Muqimiy kabi insonlar shu 

madrasada ibodat qilganlar. Zavqiy, Muqimiy, Gʻaribiy domla kabi maʼrifat sohiblari shu 

mahallada yashaganlar. Hamza Hakimzoda Niyoziy birinchi jadid maktabini shu binoda 

ochganligi maʼlum).  

Asta-sekin davra kengayib, unga taniqli olimlar ham qatnasha boshlaydilar. Toshkentdan 

Oʻzbekiston milliy universitetidan adabiyotshunos olimlar, Andijon davlat universitetidan tarix 

fanlari doktori, professor Sayfiddin Jalilov (1927–2021), Fargʻona davlat universitetidan olimlar, 

Qoʻqon davlat pedagogika institutidan navoiyshunos olim, filologiya fanlari nomzodi 

Lutfullaxon Zohidov (1930–2015), u kishining akasi Saʼdullaxon Zohidov(1922–2008), 

adabiyotshunos, filologiya fanlari nomzodi Abdullatif Turdialiyevlar kelib qatnashib turardilar. 

Tevarak-atrof tumanlardan ham koʻngilli ishtiyoqmandlar kelib davraga qoʻshilib, ancha katta 

anjuman tashkillashtirilardi. 

Hozirda oʻn besh kunda bir marta Navoiy ixlosmandlari yigʻilishib, anʼanani davom 

ettirmoqdalar. Ibrohimjon hoji Saydullayev va boshqa olimlar Navoiyning “Debocha”, 

“Vaqfiya”  asarlarini tabdil qilib, nasriy bayonlarini tuzganlar. Shoʻro davrida Navoiy va 

Boyqaro munosabatlari haqida notoʻgʻri shakllanib qolgan ayrim qarashlarni bartaraf etuvchi 

tarixiy manbalar yigʻilib, alohida kitob sifatida chop qilishga tayyorlangan. Umuman, Navoiy 

 
4 L.Zohidov bilan 1999-yil Qoʻqonda oʻtkazilgan suhbat asosidagi f.f.d. Aftondil Erkinov maʼlumoti.  

ijodining notoʻgʻri talqinlari oʻrniga uni yangidan sharhlash ishlari olib borilmoqda. Hozirgi 

kunda Qoʻqon shahri boʻyicha, Oʻzbekiston boʻyicha faqat shu mahallada (navoiyxonlik 

oʻtkaziladigan ushbu guzar shahardagi toʻrtta mahallaning oʻrtasida joylashgan boʻlib, shu toʻrt 

mahallaga ham ilm, maʼnaviyat nurini ulashadi) navoiyxonlik kechalari oʻtkazib kelinadi. Ushbu 

unikal hodisa natijasi, oqibatida mahalladagi yoshlar orasida ham Navoiy ijodiga qiziqish 

kuchaygan, shuningdek, jamiyat maʼnaviy hayotida muhim ahamiyatga ega boʻlgan kitoblar 

dunyo yuzini koʻrmoqda. Ushbu anjumanlar natijasida “Mahbub ul-qulub” asarining tabdili, 

“Ibratli hikoyatlar va xislatli hikmatlar” (navoiyshunos olimlarning maqolalari jamlangan), 

“Navoiy hikmatlari” (“Xamsa”dagi temuriy shahzodalarga nasihatlar jamlangan) kitoblari nashr 

qilindi5. 

2006-yili folklorshunos olim, filologiya fanlari nomzodi Abdimurod Tilavov tashabbusi 

bilan Qoʻqon shahrida oʻtkazilgan mana shunday navoiyxonlik anjumani videoga yozib olingan. 

Mazkur anjuman 2006-yili Oʻzbekiston televideniyesi orqali ham namoyish etilgan6. Unda 

Oʻzbekiston fanlar akademiyasi akademigi Alibek Rustamov (1931–2013), filologiya fanlari 

nomzodi Omonilla Madayev (1942–2019), Saʼdullaxon Zohidovlar ham ishtirok etganlar.  

Bu hodisa biz koʻrib oʻtayotgan davr Qoʻqon adabiy muhiti rivojida muhim oʻrin tutadi. 

Zamonaviy sheʼriyat bilan yonma-yon oʻzbek mumtoz adabiyotidagi anʼanaviy janrlar va 

yoʻnalishda sheʼrlar yozish hamda navoiyxonlikning bir vaqtning oʻzida yashab qolishi oʻziga 

xos adabiy va madaniy fenomen sifatida baholanishi mumkin. Navoiyxonlik yigʻinlarining to 

bugungi kungacha davom etib kelishi Qoʻqon adabiy muhiti anʼanalari hozirda ham qaysidir 

darajada yashab kelayotganligini koʻrsatadi. 

Navoiyxonlik kechalarining oʻtkazilishi natijasi oʻlaroq, Mustaqillikdan keyin Qoʻqon 

adabiy muhitida mumtoz adabiyot anʼanalariga bir qadar qiziqishning kuchayishi kuzatiladi. Bu 

hodisa adabiy tur va janrlar rivojida, mavzu va obrazlar tizimida koʻzga tashlanadi. 

Mustaqillikdan soʻng mumtoz adabiyot anʼanalarini davom ettirish respublikaning boshqa 

hududlarida ham koʻzga tashlanadi, biroq Qoʻqonda ushbu anʼana kuchliroq namoyon boʻldi. 

Bunga, albatta, navoiyxonlik kechalari taʼsir koʻrsatdi. 

Adabiy turlar doimiy taraqqiyotda boʻlar ekan, bunga muvofiq janrlar sistemasi ham 

doimiy ravishda yangilanib turadi. Oʻtgan asr oʻzbek adabiyotida, ayniqsa, bu jihatdan juda katta 

oʻzgarishlar yuzaga keldi. Klassik janrlar oʻrnini Gʻarb adabiyoti taʼsirida kirib kelgan shakllar 

egallay boshladi. Nazmga ham, nasrga ham Yevropa adabiyoti janrlarining kirib kelishi, 

dramaturgiyaning paydo boʻlishi adabiy tushunchalarni oʻzgartirdi, yangi adabiy anʼanalar paydo 

 
5Navoiyxonlik kechalari haqida maʼlumotlarni yozishda 2022 -yil 20-iyul kungi I.Saydullayev, A.Turdialiyevlar 

bilan videosuhbatdan manba sifatida foydalanildi. Veb-manzil: https://www.youtube.com/watch?v=E37evhZumQQ.  
6 Mazkur videoyozuvni Abdimurod Tilavov 2006-yili Aftondil Erkinovga taqdim qilgan.  

https://www.youtube.com/watch?v=E37evhZumQQ

boʻldi. Biroq bu mumtoz adabiyot janrlarining batamom yoʻqolib ket ishi hisobiga yuz bergan 

emas.  

Mustaqillikka erishish, tuzumning, davrning oʻzgarishi adabiyotga yangi ohanglar olib 

kirishi bilan birga, maʼlum bir darajada mumtoz adabiyot anʼanalarini, janrlarini ham qaytardi. 

Jumladan, muxammas janrining qayta tugʻilishini, uning juda koʻp namunalarini mustaqillik 

davrida ijod qilgan atoqli shoirlarimiz ijodida uchratishimiz mumkin. Ushbu janrning 

bardavomligi asosan  Qoʻqon adabiy muhiti shoirlari ijodida koʻzga tashlanadi. Umarxon 

(Amiriy) davridan to hozirgi kungacha shoirlar ijodida bu janrning goʻzal namunalari yaratildi. 

XX asrning oʻrtalarida mumtoz sheʼriyat janrlarining tarixga aylanish xavfi tugʻilganda ham 

Qoʻqon adabiy muhiti shoirlari ijodida asosiy janrlar davom ettirib kelindi. 

Mustaqillik davrida esa mumtoz adabiyotning koʻp janrlari, jumladan, muxammas 

mustaqillik davri sheʼriyatida lirikadan mustahkam oʻrin olgan janr sifatida namoyon boʻldi. 

Oʻzlarini Navoiyning izdoshlari hisoblagan Qoʻqon adabiy muhiti vakillaridan Aziziy (bu shoir 

akademik Azizxon Qayumov boʻlib, 1940-yillarda Qoʻqon adabiy muhiti jarayonida faol 

boʻlgan), Komil Joʻra, Habibullo Said Gʻani, Anvar Yunus kabi shoirlar ijodida mumtoz 

adabiyot namoyandalaridan Alisher Navoiy, Fuzuliy va boshqa koʻplab shoirlar gʻazallariga 

taxmislar va muxammaslar uchraydi. 

Biz ijodini oʻrgangan Qoʻqon adabiy muhiti vakillaridan eng koʻp muxammaslar yozgan 

shoir Aziz Qayumovdir. Uning “Navoiyga taʼzim”7 toʻplamidan Alisher Navoiyning 36 ta 

gʻazaliga yozgan taxmislari oʻrin olgan. Keyinroq yana muxammaslar va shoirning boshqa 

sheʼrlaridan iborat toʻldirilgan toʻplamlar qayta nashr etildi8. 

1991-yilda Habibullo Said Gʻanining Navoiyning uch gʻazaliga yozgan taxmislari eʼlon 

qilindi9. Bular ichida “Ashraqat min aksi shamsil kaʼsi anvorul hudo” satrlari bilan boshlanuvchi 

“Xazoyin ul-maoniy”ning birinchi gʻazaliga bogʻlangan muxammas ancha mashhur boʻlib, unga 

yozilgan bir necha sharhlar ham paydo boʻldi10. Bu gʻazalga asrlar davomida biror mashhur 

oʻtmish shoirining muxammas bogʻlagani nomaʼlum. Muxammasni toʻliq keltiramiz: 

Shamsi anvar shuʼlasidin har taraf rangin navo, 

Olama har jilvasidin yogʻilur hamdu sano. 

Tebratur nurlarni boda, subhidam nekbin havo, 
 

7 Aziz Qayumov. Navoiyga taʼzim. – Toshkent: Xalq merosi, 2002. – 41 b. 
8 Aziziy (A.Qayumov). Navoiyga taʼzim. 2-kitob. – Toshkent, 2007. – 80 b. // Aziziy (Azizxon Qayumov). 

Navoiyga taʼzim. – Toshkent: 2016. 
9 Habibullo Said Gʻani. Navoy gʻazaliga muxammas // Oʻzbekiston adabiyoti va sanʼati. – Toshkent: 1991-yil 26-

iyul. – B.1. 
10 Qarang: Nosir Zohid. Bir muxammas jilvasi // Mehnat bayrogʻi. – Qoʻqon: 1991-yil 10-iyun. - №67. – B.3; Nosir 

Zohid. Ashraqat asrori. – Fargʻona, 2004; Gulbahor Saidgʻaniyeva. Habibullo Said Gʻanining Navoiy gʻazaliga bir 

muxammasi xususida // Adabiyot koʻzgusi. – Toshkent: 2009-yil. - № 11. – B.80–83. 



Sharqshunoslik. Востоковедение. Oriental Studies  ISSN: 2181-8096 

https://orientalstudies.uz/index.php/os   34 

Ashraqat min aksi shamsil kaʼsi anvorul hudo, 

Yor aksin mayda koʻr deb jomdin chiqdi sado. 

Jom toʻla may ishqidin yon, shodumonliqdir karam, 

Soqiyo, qay sevgidin yigʻlab ado boʻlgay bu sham? 

Kimki oshiq oʻldi, andin bosh olib ketgay sitam, 

Gʻayr nAQSHidin koʻngil jomida boʻlsa zangi gʻam, 

Yoʻqtur, ey soqiy, mayi vahdat masallik gʻamzudo. 

Qay taraf tushsa nigohing koʻrinur har yon safol, 

Vahki koʻngil davlatidin oʻzgasi yolgʻon, safol. 

Asli olam ichra olam ne ajab vayron safol, 

Ey xush ul maykim, anga zarf oʻlsa bir singʻon safol, 

Jom oʻlur getinamo, Jamshid ani ichgan gado. 

Koʻngil ichra yoshirin ishq mavji ummon ichra durr, 

Qanchalar ersa zimiston, shuncha ravshan koʻrinur. 

Ming jahondin ming xabar jom ichrakim sanchilsa nur, 

Jomu may gar buyladir, ul jom uchun qilmoq boʻlur 

Yuz jahon har dam nisor, ul may uchun ming jon fido. 

May uchun el borm-u daʼvo boʻlgʻali, ey mugʻbacha, 

Jomda may yoʻq ersa gʻavgʻo boʻlgʻali, ey mugʻbacha. 

Bir mayi ikromga maʼvo boʻlgʻali, ey mugʻbacha, 

Dayr aro hush ahli rasvo boʻlgʻali, ey mugʻbacha, 

Jom-u may tutsang mene devonadin qil ibtido. 

Qatra mayda jamʼ erurkim oy-u yulduz kechalar, 

To sahar koʻz yummagay maydin totib ul chehralar. 

Behush ermas mayparastdek zavqi maydin nechalar, 

Toki ul maydin koʻngul jomida boʻlgʻach jilvagar 

Chehrayi maqsud, mahv oʻlgʻay hamul dam moado. 

Orazin koʻyida ichmakdin yoʻq oʻzga chorakim, 

Jomi ishqdin ahli orif shodumon may ichsakim. 

Yuz ochar getinamoda har sahar gulchehrakim, 

Vahdate boʻlgʻay muyassar may bila jom ichrakim, 

Jom-u may lafzin degan bir ism ila qilgʻay ado. 

Har kangul mayxona boʻlsa jom anga maʼbud erur, 

Yuvsa koʻngil zangini may birla kim masʼud erur 



Sharqshunoslik. Востоковедение. Oriental Studies  ISSN: 2181-8096 

https://orientalstudies.uz/index.php/os   35 

Bu fano dunyosida maysiz hayot ne sud erur, 

Sen gumon qilgʻondin oʻzga jom-u may mavjud erur, 

Bilmayin nafy etma bu mayxona ahlin, zohido. 

Ey Habib, oshufta dil maygun azal soqiysidin, 

May xarobot ahli-chun ochun azal soqiysidin. 

Tutmish olam sathini ne un azal soqiysidin, 

Tashnalab oʻlma, Navoiy, chun azal soqiysidin: 

“ Ishrabu yo ayyuhal atshon!” kelur har dam nido11. 

Taxmisni oʻqir ekanmiz, bandlarda shoirning lirik kechinmani Navoiy gʻazaliga vazn, 

qofiya, gap qurilishi, mazmun va gʻoya jihatdan yaqin ifodalaganini koʻrishimiz mumkin. 

Azizxon Qayumovning ham aynan shu gʻazalga taxmisi bir nechta kitoblarida eʼlon 

qilingan. Koʻzga koʻringan farq shuki, Habibullo Said Gʻani taxmisining birinchi bandida 

dastlabki uch misra oʻzbekcha yozilgan boʻlsa, Azizxon Qayumov bu bandning dastlabki uch 

misrasini qoidaga muvofiq “shir-u shakar” uslubida yozgan (qoidaga koʻra, gʻazal matlaʼsi qaysi 

tilda yozilgan boʻlsa, shu tilda yozilishi kerak): 

Assalom ahlan va sahlan asdiqo-u aqrabo, 

Barcha shokirlar, vafolilar, hama ahli rizo, 

Nazhab-u naxn-u tariqi, allaziy, banno lino, 

Ashraqat min aksi shamsil kaʼsi anvor ul hido, 

Yor aksin mayda koʻr deb jomdin chiqti sado. 

Oʻtgan-u kelmas gʻamidin xotiringni ayla jamʼ, 

Ayni umring davriga markaz emishdur ushbu dam. 

Garchi turmush ilkinga oltin qadah tutganda ham 

Gʻayr nAQSHidin koʻngil jomida boʻlsa zangi gʻam, 

Yoʻqtur, ey soqiy, mayi vahdat masallik gʻamzudo. 

Yillar oʻtdi. Har qachon davron yetkazdi malol, 

Lek kasbim tozalik, luqmam edi doim halol. 

Zaʼfli bir kosa menga tuhfa qilmishdi kulol, 

Ey xush ul maykim, anga zarf oʻlsa bir singʻon safol, 

Jom oʻlur getinamo, Jamshid ani ichgan gado. 

Bu safol har qayda ham begʻash sharob birlan toʻlur, 

Ushbu may borida shodlik avj olar, kulfat soʻlur, 

Ohari umrim yaroqlar, qaygʻu changi toʻkilur, 

 
11 Habibullo Said Gʻani. Osmon kabi mangu. – Toshkent: “Yangi asr avlodi”, 2014. – B.130–131.// Oʻzbekiston 

adabiyoti va sanʼati. – Toshkent: 1991-yil 26-iyul. – B.1. 

Jom-u may gar boʻyladur, ul jom uchun qilmoq boʻlur 

Yuz jahon har dam nisor ul jom uchun ming jon fido. 

Kecha-u kunduz sharobi nobdin totsang agar, 

Gavhari imoninga bir zarra boʻlmaydur zarar, 

Boshing uzra porlagusi doim alvoni zafar, 

Toki ul maydin koʻngul jomida boʻlgʻach jilvagar, 

Chehrayi maqsud mahv oʻlgʻay hamul dam moado. 

Kimki ichsa umr achchiq bodasin bexud erur, 

Qismatiga rozi ermasdin anga ne sud erur, 

Dayr piriga boʻyin eggan odam behbud erur, 

Sen gumon qilgʻondin oʻzga jomi may mavjud erur, 

Bilmayin nafy etma bu mayxona ahlin zohido. 

Dahr agar paymona tutsa galma-gal soqiysidin, 

Shukr ila sipqor ani olib jadal soqiysidin, 

Yetmasin desang Aziziydek xalal soqiysidin, 

Tashnalab oʻlma, Navoiy, chun azal soqiysidin 

“Ishrabyu yo ayyuhal atshon!” kelur har dam nido12.  

Eng qizigʻi, shoir Aziziy 2016-yilda chop etilgan “Navoiyga taʼzim” kitobiga ushbu 

taxmisni kiritgan, lekin noshirlik xatosi bilan boʻlsa kerak, dastlabki ikki band tushib qolib, sheʼr 

faqat besh banddan iborat boʻlib qolgan13. Bu esa ijodkor mahorati haqida toʻliq tasavvur olishga 

taʼsir koʻrsatadi. Oldingi nashrlarda, masalan, 2007-yilda nashr qilingan toʻplamda muxammas 

toʻliq berilgan14.  

Navoiy gʻazali asli toʻqqiz baytlik boʻlib, Habibullo Said Gʻani toʻqqiz baytga ham taxmis 

bogʻlagan, Aziziy esa: 

“Dayr aro hush ahli rasvo boʻlgʻali, ey mugʻbacha,  

Jom-u may tutsang mene devonadin qil ibtido.  

Vahdate boʻlgʻay muyassar may bila jom ichrakim,  

Jom-u may lafzin degan bir ism ila qilgʻay ado”  

baytlaridan tashqari, qolgan yetti baytga taxmis bogʻlagan. 

Ikki muallifning muxammasi oʻrtasidagi farq faqat shakliy jihatda koʻrinmaydi, balki farq 

Navoiy badiiy olamini, poetik tafakkurini anglash, his qilishdadir. Shoir Habibullo Said 

Gʻanining taxmisidagi ushbu band badiiy-evfonik jihatdan taʼsirchanroq, tasavvufiy ramzlarga 

 
12 Aziziy (Aziz Qayumov). Navoiyga taʼzim. 2-kitob. – Toshkent, 2007. – B.5. 
13 Aziziy (Azizxon Qayumov). Navoiyga taʼzim. – Toshkent: 2016. – B.17. 
14 Aziziy (Aziz Qayumov). Navoiyga taʼzim. 2-kitob. – Toshkent, 2007. – B.5. 

boy boʻlsa, Aziziyning taxmisida bu bandda fikr salmogʻi kuchliroq. Yana poetik mahorat, 

badiiyat masalasi ham oʻquvchi zavqini uygʻotishning asosidir. 

“Muhabbat gulshani” nomli zamonaviy devon tartib etgan shoir Komil Joʻra ham Lutfiy, 

Nodira, Charxiy, Sobir Abdulla, Surmaniso, Erkin Vohidov, Abdulla Oripov, Habibullo Said 

Gʻani, Ergash Muhammadjonovlar gʻazallariga taxmislar va muxammaslar yozgan15. 

Koʻrinadiki, shoir taxmis bogʻlashda nafaqat oʻtmish shoirlari ijodidan gʻazallar tanlaydi, balki 

zamondoshlari ijodiga ham katta eʼtibor bilan qaraydi, yuragiga yaqin gʻazallarga murojaat 

qiladi. 

Anvar Yunusning “Seni sogʻinaman”, “Muhabbat tumori”16 kitoblaridan shoirning Atoyi, 

Lutfiy, Navoiy, Fuzuliy, Bobur, Mashrab, Huvaydo, Ogahiy, Amiriy, Uvaysiy, Nodira, 

Muqimiy, Furqat, Zavqiy, Hamza, Haziniy, Charxiy, Abdulla Oripov, Erkin Vohidov, Jamol 

Kamol, Oxunjon Hakim, Komil Joʻra, Habibullo Said Gʻani, Zuhro Aliyeva, Karima Ashurova 

gʻazallariga va oʻz gʻazaliga taxmislari oʻrin olgan. Ushbu shoir ijodida ham oʻtmish ijodkorlari 

gʻazallari bilan bir qatorda oʻz zamondoshlari ijodiga ham koʻp murojaat qilinganini koʻramiz. 

Bir necha sheʼriy toʻplamlar, koʻplab gʻazallar muallifi Mansur Abdullo ham Javdat, 

Uvaysiy gʻazallariga taxmislar hamda mustaqil muxammaslari bilan janr taraqqiyotiga hissa 

qoʻshgan17. 

XULOSA 

Fikrlarimizni xulosalaydigan boʻlsak, muxammas mumtoz adabiyotdagina emas, bugungi 

oʻzbek sheʼriyatida ham lirikaning asosiy janrlaridan biri sifatida yashab kelmoqda. Uning 

bardavomligini taʼminlash va boyitishda Qoʻqon adabiy muhiti shoirlarining hissasi katta boʻlib, 

ayniqsa, Qoʻqon adabiy muhitining oʻziga xos jihatini belgilovchi xususiyatlardan biriga 

aylangan. 

Qoʻqon adabiy muhitida asrlar davomida oʻtkazib kelingan (ularda asosan madrasani 

bitirgan, mumtoz sheʼriyat tarixi va xususiyatini yaxshi bilgan ziyolilar qatnashgan) 

navoiyxonlik, fuzuliyxonlik, bedilxonlik yigʻinlari bugungi adabiy muhitga ham oʻz taʼsirini 

oʻtkazgan. 

Mana shunday muayyan muallif sheʼrlarini oʻqib tahlil qilish yoki sheʼrxonlik yigʻinlarini 

oʻtkazish anʼanasidan hozirga qadar Qoʻqonda navoiyxonlik saqlanib kelmoqda va keyingi 

yillarda u yangidan jonlanmoqda, ularda oddiy aholi ham ishtirok etmoqda. Navoiyxonlik 

 
15 Komil Joʻra. Muhabbat gulshani. – T: “Yozuvchi”, 2002. – 112 b. 
16 Anvar Yunus. Seni sogʻinaman. – T: “Yozuvchi”, 1997. – 144 b; Anvar Yunus. Muhabbat tumori. Gʻazallar, 

muxammaslar.- T: “Yangi asr avlodi”, 2007. – 146 b. 
17  Mansur Abdullo. Sensiz dilimga sigʻmas. – Fargʻona: 1994. – B.18-23. 

Qoʻqon adabiy muhitini tadqiq qilishda oʻziga xos adabiy, keng maʼnoda, madaniy-maʼrifiy 

manba sifatida xizmat qilishi mumkin ekanligini isbotlamoqda. 

Qoʻqon adabiy muhitida mumtoz adabiyot anʼanalari Mustaqillikdan avval ham, keyin 

ham va bugunga qadar ham yashab kelmoqda. Ayni muhitda oʻlkamizning boshqa regionlariga 

qaraganda, mumtoz sheʼriy janrlarda ijod qilish kengroq yoyilgan. Bunga Qoʻqon adabiy 

muhitining XIX asrdagi shakllanishi va keng miqyosda rivojlanishiga saroy muhitida oʻzining 

yuqori darajasiga yetgan mumtoz adabiyot anʼanalari tarixi va taʼsir katta boʻlganligi 

sabablardan biridir. Qoʻqon adabiy muhiti qiyofasini belgilashda mumtoz sheʼriyatimiz yoʻlida 

hozirga qadar yozib kelinayotgan sheʼrlarning manbaviy ahamiyati katta. 

